Legebiltzarreko Erregelamenduko 114.1 artikuluan ezarritakoa betez, agintzen dut Nafarroako Parlamentuko Aldizkari Ofizialean argitara dadin Maiorga Ramírez Erro jaunak egindako galderaren erantzuna, Foru Diputazioak emana, Nafarroaren eta Iparralderen arteko sei muga-pasaguneak irekitzeari buruzkoa. Galdera 2021eko martxoaren 5eko 32. Nafarroako Parlamentuko Aldizkari Ofizialean argitaratu zen.

ERANTZUNA
EH Bildu Nafarroa talde parlamentarioari atxikitako foru parlamentari Maiorga Ramírez Erro jaunak idatzizko galdera egin du. Hauxe da horri buruz Herritarrekiko Harremanetarako kontseilariak ematen dion informazioa:
Frantziako Gobernuak, Pirinio Atlantikoetako Departamenduko Prefeturaren bidez, terrorismoaren aurkako borrokaren indargarri gisa, Frantzia eta Espainia arteko mugako pasabide baimenduetako batzuk itxi zituen iragan urtarrilean. Honako hauek dira:
– Hendaiako itsas transbordadorea
– Hendaiako etorbideko zubia
– Lizuniagako mendatea
– Lizarrietako mendatea
– Sarako errepidea – Berruetako benta
– Izpegiko mendatea
– Aldude
– Larraineko mendatea
– San Martin Harria - Somporteko mendatea
Adierazi behar da mugak kontrolatzeko eskumena Estatuarena dela. Hala ere, kontseilari honek, Euroeskualdearen bitartez, itxieraren gaitzespena helarazi zien Frantziako eta Espainiako gobernuei, Nafarroako mugaldeko biztanleei eragiten dien kaltearengatik, eta erabakia berraztertzeko eskatu zien.
Gainera, Sergio Pérez Kanpo Ekintzarako zuzendari nagusiak, iragan martxoaren 11n, Eric Spitz Pirinio Atlantikoetako prefetari eskatu zion kontuan har zedila Frantziak dekretatutako muga-pasabideen itxierak inguruko biztanleei eragiten dien kaltea.
Esku-hartze horren ondoren, modu ez-ofizialean jakin dugu Prefekturak hiru pasabide irekitzeko erabakia iragarri duela: Lizuniagakoa, Lizarrietakoa eta Sarakoa. Hala ere, Nafarroako Gobernutik jarraitzen dugu eskatzen mugako pasabide guztiak erabat ireki daitezela.
Hori guztia jakinarazten dizut, Nafarroako Parlamentuko Erregelamenduaren 194. artikulua betez.

